
Біз кесте өнері - көненің көзі
        Кестелеу өнері ертеден келе жатқан халық өнері. 
«Өнері таусылмас қазына, жұтамас байлық» дейді дана халқымыз. Қазақ қолөнері өзінің төлтума бітім қасиетімен, көркемдік мән - мағынасымен, шын мәнінде, халқымыздың ғасырлар талғамынан өткен асыл қазынасы, соның бірі кестелеу өнері. Ертеде халқымыз тұтынатын бұйымдарының бәрін кестемен әшекейлеп безендірген. Мысалы: ұлттық киімдерді, бас киімдерді, неше түрлі сувенир заттарды кестелеуге болады. Соның ішінде қазіргі уақытта құндылығына аса мән бермейтін біз кесте туралы айтқым келіп тұр. Әрине, қазіргі заманауи дамыған заманда біз кестені майдалап тігіп отыруға көпшіліктің уақыты да, шыдамы да жетпейді. Себебі, дайын тамбур тігетін тігін машиналары бар, бірақ олар ежелгі заманның тіккен кестесінің тігісін бере алмайды.
        Ежелгі киімдердің бір түрі - құлын терісінен тігілген жарғақ пен шекпен. Дәл осындай әдіспен шалбарлар да кестеленген. Киімдердегі ою-өрнектердің негізгі бағдары - медальондар, әр түрлі иректер мен өсімдік бейнелері. Өсімдіктерді бейнелейтін оюлар көбіне тігін мүліктерін: сүлгіні, қол орамалды, аяқ қапты әсемдеген. Қазақ арасында түс киіздердің мол тарауы - осы кесте өнерінің кең дамығанының айғағы болса керек. 

        Кесте өнері нағыз халықтық, алуан әдісті, таңдауы көп өнер. Мата, тері, киіз, т.б. материалдар бетіне әр түрлі боялған жіптермен, жібек зерлермен сурет, өрнек салып тігу арқылы жасалынған. Ежелден халық арасына кең тараған. Кестенің алғашқы үлгілерін Пазырық және Ноин-ұлан (б.з.б. 5 ғ.) қорғандарынан табылған құрал-жабдықтардан (тұскиіз, тұскілем, киім-кешектер, жауынгерлердің сыртқы су қағарлары, шекпен, қамзол, желең) көруге болады. Кесте инемен, бізбен және кесте машинасымен тігіледі. Кейде Кестеге моншақ, інжу, маржан, т.б. асыл тастар тағылады. Кестені материалдың бетін түгел бастыра немесе гүл шоғырына ұқсатып та әшекейлейді. Кестенің біз кесте, баспа жылтыр, тамбурлы кесте, албыр кесте (екі ізді), кенебе ине, т.б. түрлері белгілі. 
       Соның ішінде біз кесте –  кергішке керілген арнайы мата бетіне түсірілген, ою-өрнек немесе бейнені сызық бойымен қармақ бізді матадан әрі өткізіп, жіпті бері іліп шалып алу арқылы қайталанатын майда тігісті айтамыз. Біз кестеге матаға сызылған ою–өрнекті сызық бойымен кестелеп, сонан соң ішкі жағын түрлі өңді жіптермен толтырады. Қалған бөліктері фон ретінде қалады. Біз кесте түс киізге, шымылдықтың басына, жарғақ шалбардың басына, жұқа шапанның, шекпеннің өңіріне тігіледі.
        Қазіргі таңда кестелеу өнерімен айналысып келе жатқан шеберлер де бар. Атап айта кетсек, Зейнелхан Мұхамеджанұлы, қазақ халқының дәстүрлі кестелеу өнерімен айналысқанына 30 жылдан астам уақыт болған жәнеде Гульназым Өмірзақ, өз өнерімен, кестеленген картиналарымен, дүйім жұртты тәнті етіп келеді. Кесте өнерімен айналысатын адамдар аз болғанымен қызығатын адам көбейген.  Біз кесте өнерін кәсіби деңгейге көтеру үшін адамда ең бастысы ниет, шыдамдылық, шабыт керек.
        Бірақ,  кесте өнеріне шындап, сүйсініп кірісетін болса, ол жәннің рахаты, таптырмайтын психологиялық тыныштық беретін әсер.

        Мен, бұл туралы өзімнің тәжірибемнен айтып отырмын. Мысал ретінде , өзімнің  1 жыл 8 ай кестелеген жарғақ шапанымды назарларыңызға ұсынып отырмын. Мүмкін біз кестесіне басқаша көзқараспен қарап, машина тігісімен салыстырмай, өздеріңіздің  мүмкіндіктеріңізді басқа қырынан ашып жатарсыздар. Менің қолымнан шыққан шапанның түп нұсқасы, Шоқан Уалихановтың жеке қорынан Мемлекеттік этнография музейіне тарту еткен шапаны екен. Мен сол шапанның көшірмесін жасап, назарларыңызға ұсынып отырмын. 

[image: image1.jpg]Xarar. 3asma,

rem—
meAxow.



А.Х.Марғұланның 1 том «Қазақтың сәндік қолданбалы өнері» атты кітабынан алынған ескі сурет көрінісі

Жаңа нұсқада кестеленген жарғақ шапан мен шалбар көрінісі.

     Сондықтан да, тобықтай сөздің, тобықтай түйіні, біз кесте өнерін жаңғыртуда, еш жалықпай, барынша насихаттауымыз керек. Ол нағыз өнер түрлерінің бірі  және де, өте нәзік, әдемі ою-өрнектер беретін бейне көрінісі.

